
2 oktyabr 2022-ci il, bazar6
Azərbaycan Respublikasında Anım günləridir. Azərbaycan 

vətəndaşları, dünya azərbaycanlıları, xalqımızın vəfalı 
qardaşları, könül dostları şəhidlərimizi yalnız 27 sentyabrda 

anmır. Millət olaraq bütün günlərdəki hiss-həyəcanımızı, duyğu – 
düşüncəmizi, fikir və hərəkətimizi, xarakter və taleyimizi bu günə 
istinad edir, bu günlə ifadə edir, dünyaya çatdırırıq. 27 sentyabr – 
hər təqvim ilimizdəki 365 günün ümumiləşməsi, sözün ən müsbət 
anlamında, bir günə yerləşdirilməsi olub, məntiqli olaraq seçilmiş 
rəmzi günüdür. Çünki 2 il öncənin bu günü bir dönəm bitir, yeni 
dönəm başlayırdı. Hər xalq, hər dövlət belə yekun və başlanğıclar 
edə bilmir. 

Müharibə, əks-hücum qərarı 
vermək bu dünyada ən çətin 
qərarlardandır. Ondan da çətini, baş-
lanmış müharibəni ən az itkilərlə apar-
maq, ən uyğun zamanda, ən uyğun 
nəticə ilə sona çatdırmağı bacarmaq-
dır. Elə günümüzdə müharibə aparan 
və çox da uzaq olmayan ölkələrin 
misalında görürük ki, nə qiyamətlər 
qopur, (onlar üçün) etirafı necə çətin 
olan peşmanlıqlar baş verir, necə 
gərginliklər yaşanır... Ali Baş Koman-
danımızın əks - hücum əmrini ədalətin 
bərpası məqsədi ilə verməsi, onun 
siyasi iradəsi, qətiyyəti, dərin biliyi və 
öz şanlı Ordusuna, vətəncanlı xalqı-
na inamı xarüqələr yaratdı! Biz bunu 
44 gün müddətində dəfələrlə yaşadıq, 
gördük, dərk etdik. 

Müharibənin qızğın çağlarında 
canlı (yaxud onlayn rejimdə) götü-
rülmüş müsahibələrdə Azərbaycan 
Prezidentinə ünvanlanan bir çox su-

allar, dünyanın dörd tərəfindən gəlmiş 
jurnalistlərdən bəzisinin özünü “istintaq-
çı” kimi aparması, bizə qarşı bəslənən 
gərəksiz və əsassız kin-küdurəti, ikili 
standartları açıqca göstərirdi. Biz yalnız 
döyüş meydanında deyil, siyasi – diplo-
matik meydanda da əks-hücumdaydıq. 
Və düşmən, dünya erməniliyi, şər 
havadarları bizimlə ləyaqətli savaş 
aparmırdı. Zatən, haqsız tərəf necə 
ləyaqət nümayiş etdirə bilərdi ki?! 
Müharibənin gedişində Ermənistan 
Gəncə, Bərdə, Goranboy, Naftalan, 
Mingəçevir, Yevlax, Qəbələ, Xızı, Nax-
çıvan... istiqamətlərində raketlər atdı və 
biz, Atatürkün məşhur sözləri ilə desək, 
xətti müdafiə deyil, səthi müdafiə ilə 
məşğul olmaq məcburiyyətində qal-
dıq... Çox şükür, bacardıq! Xalq ru-
hunun cəsarəti, öz dövlətinə, dövlət 
başçısına inam bütün kəsafətləri kəsdi, 
doğradı. Hər kəs bircə söz dedi: İRƏLİ!

Beləliklə, yaxın-uzaq ölkələrdə 
baş verənlər fonunda 27 sentyabrın 
– 27 sentyabrda verilmiş məsuliyyətli 
qərarın dəyəri daha da artır. Qürur du-
yuruq! Azərbaycan Respublikasında 
Anım Günündə şəhidlərimizi qürurla 
anırıq. Çünki biz ədalətli idik, bizim işi-
miz haqq işi idi və biz Zəfər qazandıq! 
Ədaləti bərpa etməyə, haqqın nazilsə 
də, üzülməsinə imkan verməyən 
qüdrət sahibi olduğumuzu sübut et-
dik! Qürurluyuq! Bütün dövrlərdəki 

şəhidlərimizin qanı yerdə qalmadı, 
düşməndən ağır intiqam alındı.

***
Ermənistanın Azərbaycana qarşı 

2020-ci il sentyabrın 27-də başlanan 
hərbi təcavüzü nə ilkdi, nə də son 
olacaqdı. Bu, necə deyərlər, növbəti 
təcavüz aktı idi. Tovuz döyüşləri, ar-
dınca Goranboy istiqamətindən diver-
siya cəhdi, Rusiyadan Ermənistana 
tonlarla silah daşınması, Ermənistanın 
cəbhə xəttinə əlavə qoşun yığması və 
27 sentyabr təcavüzkarlığı! Bunlar 
müharibəöncəsi son 3 ay ərzində baş 
vermişdi. Düşmən tam həyasızlaşmış, 
rəsmən qudurmuşdu. 2020-ci ilin 27 

sentyabrında, səhər saat 06.00-da 
atəşkəs rejimini kobud şəkildə pozan 
Ermənistan silahlı qüvvələri cəbhə 
boyu Azərbaycan Silahlı Qüvvələrinin 
mövqelərinə intensiv zərbələr 
endirməklə yanaşı Tərtəri, Ağdam, Fü-
zuli və Cəbrayılın işğalda olmayan ya-
şayış məntəqələrini artilleriya atəşinə 

tutdu. Hərbi qulluqçularımızla yana-
şı, 11 dinc sakinimiz, o cümlədən 2 
məsum uşaq həlak oldu. Bardaq artıq 
daşmışdı! Düşmənin hərbi təxribatını 
dəf etmək və təcavüzünə son qoymaq 
məqsədi ilə Silahlı Qüvvələrin Ali Baş 
Komandanı, Prezident İlham Əliyev 
dərhal bütün cəbhə boyu əks-hücuma 
keçmək əmri verdi! O mübarək əmr 
bir dönəmi qapatdı, yeni bir dönəm 
başlatdı–tariximizin yeni qızıl səhifəsi 
açıldı, Azərbaycanın çağdaş intibah 
dönəmi başladı!

27 sentyabr Azərbaycanda dövlət 
– xalq birliyinin gücünü, təntənəsini 
təcəssüm etdirir! Təsadüfi deyil ki, 
Prezident İlham Əliyevin Azərbaycan 
Respublikasında Anım Gününün təsis 
edilməsi haqqında 2020-ci il 2 dekabr 
tarixli sərəncamında respublikamızın 
suverenliyi, ərazi bütövlüyü uğrun-
da gedən mübarizədə qəhrəmanlıq 
göstərən əsgər və zabitlərimizlə ya-
naşı, arxa cəbhədə çalışan mülki 
insanlarımız, bütövlükdə xalqımız 
göz önündə tutulmuş, onların əzmi, 
iradəsi, bir yumruq kimi birlik və 
həmrəylik nümayiş etdirərək düşmənə 
sarsıdıcı zərbələr endirməsi xüsusi 
vurğulanmışdır.

Qələbə bizə asan başa gəlməyib. 
Qəhrəman şəhidlərimiz, əsgər və 
zabitlərimiz öz əziz canı, qanı ba-
hasına torpaqlarımızı işğaldan azad 
ediblər. Vətən müharibəsində 2907 
Azərbaycan hərbçisi şəhid olub, 6 
hərbçimiz hələ də itkin sayılır, ya-
ralanmış mindən çox əsgərimizdən 
müalicəsinə hələ də davam edənlər 
var, sağlamlığının bir hissəsini ömür-
lük itirmiş qazilərimiz var.

Bəli, dövlət başçımızın sözlərilə 
desək, “Müzəffər Ordumuzun bu gün 

yazdığı tarix sabah daha da güclü inki-
şaf edəcək, çiçəklənəcək Azərbaycan 
üçün möhkəm bünövrədir. Bu, eyni 
zamanda, regionda dayanıqlı və 
uzunmüddətli sülhü, əmin-amanlığı 
və təhlükəsizliyi təmin edən mühüm 
amildir”.

Əkbər QOŞALI

Qardaş Türkiyə  
Azərbaycanın yanındadır

Ordumuz Ermənistanın işğalçı qüvvələrinə 
qarşı bütün cəbhə xətti şiddətli döyüşlər aparır. 
Türkiyə Prezidenti Rəcəb Tayyib Ərdoğan Kon-
ya vilayətində inşa olunan şəhər xəstəxanasının 
açılışında qardaş Azərbaycanı bu haqq sa-
vaşında tək qoymayacağını bildirərək, deyir: 
“Ermənistan Qarabağ problemi həll edilmədən 
yenidən Azərbaycan torpaqlarına hücumla-
ra başlayıb. Lakin bu dəfə Ermənistan ordusu 
çox ağır cavab aldı. Qardaş Azərbaycan Qara-
bağı işğaldan azad etmək üçün genişmiqyaslı 

əməliyyata başladı. İndiyədək uğurla irəliləyən 
Azərbaycan Ordusu bir çox əraziləri işğaldan 
azad edib”.

Qarabağ işğaldan azad edilənədək bu 
mübarizənin həyata keçiriləcəyini vurğulayan 
Rəcəb Tayyib Ərdoğan daha sonra Türkiyənin 
bütün imkanları ilə Azərbaycanın yanında olaca-
ğını vurğulayır.

Türkiyənin Milli Müdafiə naziri Hulusi Akar 
bildirir ki, Ermənistan qardaş Azərbaycanın tor-
paqlarının 20 faizini, o cümlədən, Qarabağın 
dağlıq hissəsi və ətrafındakı 7 rayonu artıq 30 
ilə yaxındır ki, işğal edib. Bu işğal nəticəsində 1 
milyondan çox azərbaycanlı doğma yerlərindən 
didərgin salınıb, 20 min insan şəhid olub, 5 min 
nəfərin taleyi barədə hələ də xəbər yoxdur. Xo-
calı soyqırımının da yaddaşlarımızdakı yeri hələ 
çox təzədir.

Beynəlxalq hüquq çərçivəsində qəbul edilən 
qərarlara, Azərbaycanın bütün diplomatik və 
sülhyönümlü səylərinə baxmayaraq, problemin 
hələ də həll olunmadığına diqqət çəkən nazir 
bildirir: “Ermənistan BMT-nin də qərarları daxil 
olmaqla beynəlxalq hüququ tapdayaraq işğalı və 
Azərbaycana qarşı hücumlarını hələ də davam 
etdirir. Törətdikləri cinayətlərə görə cəza alma-
yan, əksinə, zaman keçdikcə daha da simasızla-
şan Ermənistan müxtəlif vaxtlarda Azərbaycana 
qarşı bir çox təxribatlar törədib”.

Erməni vandalizmi  
əhalini qorxutmur 

Döyüş meydanında sarsıdıcı zərbələr 
alan Ermənistan silahlı qüvvələri qəhrəman 
Azərbaycan əsgərinin dəmir iradəsi qarşısın-
da tab gətirə bilməyib geri çəkilərkən, mülki 
obyektləri, dinc əhalini, yaşayış məntəqələrini 
artilleriya atəşinə tutmaqda davam edir.

Vardenis rayonu istiqamətindən Daşkəsən 
rayonuna raket zərbəsi endirilib. Azərbaycan 
tərəfi həmin atəş hədəfini sıradan çıxarıb. Eyni 
zamanda, Ermənistan Füzuli istiqamətində 
“Smerç” sistemindən istifadə edərək Cocuq 

Mərcanlı kəndini atəşə tutub, 20-yə yaxın evə 
ziyan dəyib. 

Müharibənin başladığı ötən günlər ərzində 
təkcə Ağdam rayonunun yaşayış məntəqələrinə 
atılan mərmilər 100-dən çox evə, mülki tikiliyə 
müxtəlif dərəcəli zərər vurub. Lakin düşmənin 
bu vandalizmi əhalini qorxutmur. Cəbhədən 
gələn qələbə soraqlı xəbərlər insanlarda yüksək 
əhvali-ruhiyyə yaradır. Qısa vaxtda müqəddəs 
torpaqlarımızın düşmən tapdağından azad 
ediləcəyinə hamı inanır.

* * * 
Müdafiə Nazirliyinin məlumatına görə, or-

dumuz uğurlu əməliyyat nəticəsində Ağdərə 
istiqamətində Madagiz ətrafındakı hakim 
yüksəklikləri düşməndən azad edib. Cəbrayıl-
Füzuli istiqamətində qoşunlarımız düşmənin 
müqavimətini qıraraq onu geri çəkilməyə məcbur 
edib və irəliləyib. Murov dağı istiqamətində də 
əməliyyat şəraiti qoşunlarımızın tam nəzarəti 
altındadır. Əməliyyatın gedişində düşmənin 5 zi-
rehli və avtomobil texnikası, 3 hərbi infrastruktur 
obyekti və xeyli sayda şəxsi heyəti məhv edilib. 
Bundan başqa, dayaq məntəqəsinə silah-sursat 
çatdıran texnikalar bölmələrimiz tərəfindən sıra-
dan çıxarılıb.

V.BAYRAMOV, 
 “Xalq qəzeti”

Məsuliyyəti şərəfindən  
az olmayan 44 gün

Vətən savaşının altıncı günü...

Əliyev Hikmət Fikrət oğlu hərbi 
xidmətdə tankçı olub. O, xidmətdən eh-
tiyata buraxılanda da təcrübəli tankçı 
kimi tanınmışdı. İşğalçı Ermənistan or-
dusu sərhədboyu ərazilərdə təxribatlar 
törədən zaman Hikmət də təcrübəli 
tankçı kimi diqqətdə saxlanılmışdı. O 
, 2020-ci sentyabrın 21-də Beyləqan 
rayonundakı “N” saylı hərbi hissəyə 
çağırılıb. Sentyabrın 27-də Hikmətin 
ilk döyüş yolu Füzuli rayonundan baş-
layaraq, Cəbrayıl, Zəngilan Qubadlı 
, Xocavənd və nəhayət, Şuşa rayo-
nuna qədər uzandı. Hikmət Əliyev 
müharibəyə gizir, döyüş maşını ko-
mandiri və şəxsi heyət üzrə rəis kimi 
qatılıb.

Hikmətlə söhbət zamanı dedi 
ki, ilk dəfə səfərbərliyə çağırılan-
da Ermənistanın  müharibə  etmək 
fikrindən xəbəri olmayıb: “Onsuz da 
erməni silahlı birləşmələri tez-tez 
atəşkəsi pozurdu. Buna adət etmiş-
dik. Ancaq bir gənc kimi, mən də tor-
paqlarımızın işğal altında qalmasına 
dözə bilmirdim. Hərbi xidmətdə olan 
zaman təcrübəli tankçı kimi tanınmış-
dım. Müharibəyə də tankçı kimi qatıl-
dım. Döyüşçü yoldaşlarımın hamısı 
ermənilərdən intiqam almaq üçün 
fürsət gözləyirdi. Artıq həmin fürsət 
yetişmişdi. Söz yox ki, buna qədər 
üç dəfə işğalçıların burnunu ovmuş-
duq. 2016-cı ilin Aprel döyüşlərində, 
Naxçıvanın Günnüt əməliyyatında 
və Tovuz hadisələrində qəhrəman 
ordumuz ermənilərə öz gücünü 
göstərmişdi. Mən Aprel döyüşləri za-
manı Səfərbərlik və Hərbi Xidmətə 
Çağırış üzrə Dövlət Xidmətinin Saatlı 
rayon şöbəsinə müraciət etmişdim. 
Demişdim ki, hərbi xidmətdə tankçı 
olmuşam, yaxşı təcrübəm var. Könül-
lü olaraq cəbhəyə getmək istədiyimi 
bildirmişdim. Fikirləşirdim ki, köməyim 
dəyər. Həmin vaxt mənə təşəkkür 
etdilər və dedilər ki, lazım olsa, çağı-
rarıq. Aprel döyüşlərində düşmən cəmi 
dörd gün tab gətirə bildi. Sonra silah-
sursatını atıb qaçdı. 2020-ci il sentyab-
rın 27-də isə düşmən genişmiqyaslı 
hücuma keçmişdi. Ancaq bu dəfə də 
məğlub oldu”.

Qubadlı  uğrunda  gedən  
döyüşlərdə Hikmət ağır yaralanır. 
Hətta onun şəhid olması barədə 
xəbər yayılır. Onu Füzuli Hospita-
lına gətirirlər. Hikmət həmin günü 
xatırlayarkən deyir ki, 3 gündən sonra 
özümə gəldim. Gözlərimi açanda hiss 
etdim ki, xəstəxanadayam. Özümə 

gəldiyimi hiss edən tibb bacıları mənə 
təsəlli verərək dedilər ki, qorxma, yara-
lanmısan, sağalacaqsan. Ermənilərə 
qan uddurmusan. Mənə dedilər ki, 
narahat olma, qolların və qıçların 
yerindədi. İnşallah, sağalıb yenidən 
tankına minərsən.

Elə də olur. On bir gün sonra 

Hikmət yenidən ayağa qalxır. Hərbçi 
yoldaşlarını soruşur və yenidən onla-
rın yanına – döyüş meydanına qayı-
dır. Deyir ki, düşmənin “əl-ayağını bir 
yerə yığmışdıq”. Hər gün irəliləyirdik. 
Əsgər yoldaşlarım sanki qurd ürəyi 
yemişdilər. Ermənilərin gülləsindən 
qorxan yox idi. Erməni kəşfiyyatçıları 
mənim idarə etdiyim tankı gözaltı 
etmişdilər. Ancaq onu və hərbçi dost-

larımı sanki İlahi bir qüvvə qoruyurdu. 
Hikmət deyir ki, Şuşaya qədər getdik. 
Ermənilər bizi Şuşanın girəcəyində 
ağır artilleriya silahları ilə gözləyirdilər. 
Ancaq, sanki nağıllarda olduğu kimi, 
qayalardan kəndirlər vasitəsilə dırma-
şıb Şuşaya daxil olan Xüsusi Təyinatlı 
Qüvvələr düşmənə necə divan tutdu-

larsa, onlar bizim Şuşaya girməyimizə 
mane ola bilmədilər. Qələbə gününü 
Şuşada qeyd etdik. Mənim döyüş yo-
lum Şuşaya qədər uzandı. 

Düşmən üzərindəki tarixi 
Qələbəmizdən sonra Hikmət Əliyev 62 
gün əlavə olaraq Laçında qulluq edib. 
2021-ci il yanvarın 11-də isə hərbi 
xidmətdən tərxis olunub. 

Gizir Hikmət Əliyevin döyüşdə 

göstərdiyi igidlik Ali Baş Komandan 
və Müdafiə Nazirliyinin diqqətindən 
yayınmayıb. Prezident İlham 
Əliyevin sərəncamları ilə gizir Əliyev 
Hikmət Fikrət oğlu “Cəsur döyüşçü”, 
“Cəbrayılın azad olunmasına görə”, 
“Füzulinin azad olunmasına görə”, 
“Qubadlının azad olunmasına görə” və 
“Şuşanın azad olunmasına görə” me-
dalları ilə təltif olunub.

Hikmət deyir ki, son vaxtlar 
ermənilər yenə də təxribatlar törədirlər. 
Onlar qorxaqdırlar. Bundan sonra 
bizimlə müharibə etməyə cəsarətləri 
çatmaz. Bir el məsəlimiz var. Deyirlər 
ki, “hürəyən olsa da, tutağan deyil”. 
Artıq ordumuzun gücünə bələddirlər. 
Bilirlər ki, Ali Baş Komandanımızın 
“dəmir yumruğ”u başlarının üstündədir. 
Allah şəhidlərimizə rəhmət eləsin, ya-
ralılarımıza cansağlığı versin. Bundan 
sonra da Vətənimizin müdafiəsinə 
həmişə hazıram!

Söhbəti qələmə aldı:
Əliqismət BƏDƏLOV, 

“Xalq qəzeti”

“Döyüşlərə intiqam hissi ilə gedirdik” 
Azərbaycanın elə bir rayonu, elə bir kəndi yoxdur ki, oranın Vətən uğrunda 

canından keçmiş şəhidi və ya qazisi olmasın. Belə igid Azərbaycan 
övladlarından biri də müsahibimiz, 44 günlük Vətən müharibəsi iştirakçısı 

və qazisi, Qəbələ rayonu Nohurqışlaq kənd sakini Rəfail Nuruyevdir. 

– Rəfail bəy, sizi vətənpərvər oğullarımız-
dan biri kimi tanıyırıq. Ordumuzda xidmətə 
nə vaxtdan başlamısınız? 

– 1996-cı ildən Azərbaycan Ordusunda 
hərbi xidmətə başlamışam. 2000-ci ildən isə 
Azərbaycan Respublikası Müdafiə Nazirliyinin 
Xüsusi Təyinatlı Qüvvələrində hərbi xidmətimi 
davam etdirmişəm. Xidmət göstərdiyimiz dövrdə 
hər zaman bizə vətənpərvərlik ruhu aşılanmışdır. 
Bundan başqa, son 30 ildə ermənilər tərəfindən 
xalqımızın başına gətirilən faciələr düşmənə 
nifrətimizi şərtləndirən başlıca amillərdən biri ol-
muşdur. 

Bu gün ərazilərimizin azad olunması uğ-
runda döyüşlərimizi fəxarət hissi ilə xatırlayırıq. 
44 günlük müharibə Azərbaycan Ordusunun 
mənfur düşmən üzərində qalibiyyəti ilə başa çat-
dı. Biz hərbiçi kimi uzun illər idi ki, həmin günü 
səbrisizliklə gözləyirdik. Ən əsası isə odur ki, 44 
günlük müharibədə Azərbaycan Ordusunun dö-
yüş əzmi və ruh yüksəkliyi heyrətamiz idi. 

– Sizin döyüş yolunuz haradan başlandı?
– Müharibənin başlandığı ilk gündən 

Azərbaycan Ordusunun digər bölmələri kimi, 
biz də verilən tapşırığa uyğun olaraq Kəlbəcər 
istiqamətində düşmənə qarşı əks-hücumə keç-
dik. Mən xidmət göstərdiyim taborun baş çavuşu 
idim. Taborumuz verilən tapşırığın öhdəsindən 
layiqincə gəldi. Murovdağ silsiləsində Mu-
rov zirvəsini azad etdik. Sonra Füzuli rayonu-
na gəldik. Füzulinin azad olunmasında ağır 
döyüşlərdə iştirak etdik. Bundan sonra Cəbrayıl, 
Xocavənd və Şuşanın azad olunması üçün 
verilən döyüş tapşırıqlarını yerinə yetirdik.

– Bizdə olan məlumata görə, siz 44 günlük 
müharibədə iki dəfə yaralanmısınız. Birinci 

dəfə yaralananda bütün təkidlərə baxmaya-
raq, ilkin tibbi yardım aldıqdan sonra yenə 
döyüşlərə qatılmısınız və Şuşanın azad olun-
masında iştirak etmisiniz.

– İlk dəfə oktyabrın 10-da Xocavənd 
istiqamətində gedən döyüşlərdə yaralan-
dım. Düşmənin atdığı mərminin qəlpəsi diz 
nayihəmdən aşağıda ayağımı yaraladı. Dö-
yüş yoldaşlarım dəfələrlə hərbi hospitala 
yerləşdirilməyimi və döyüşü dayandırmağımı 
tələb etsələr də, razılaşmadım. Necə ola bilərdi 
ki, Vətənin bu çətin anında yoldaşlarım cəbhədə 
döyüşsünlər, mən hospitalda uzanım? Bir neçə 
rayonu azad etmişdik. Bunu düşündükcə, daha 
böyük coşqu ilə döyüşürdük. Ağrıları hiss etmir-
dim. Çünki Azərbaycan əsgəri döyüşə intiqam 
hissi ilə köklənmişdi. Bundan başqa, orada olan 
hər bir əsgər, zabit ətrafımızda şəhid olan döyüş 
yoldaşlarımızın ruhu qarşısında özünü borclu 
hesab edirdi. Qazanacağımız qələbənin onların 
ruhuna su çiləyəcəyinə inanırdıq. Və bu iradə və 
qətiyyət bizim haqq işimizə öz töhfəsini verdi. 
İkinci dəfə isə Şuşa azad olunarkən qapalı kəllə-
beyin travması aldım. Lakin, bu gün Qarabağın 
azad olduğunu düşünəndə bütün ağrı-acılar 
unudulur. 

Müsahibimiz qazi Rəfail Nuruyev zəfərimizin 
qazanılmasındakı xidmətlərinə görə Prezident, 
Ali Baş Komandan İlham Əliyevin sərəncamları 
ilə Kəlbəcərin, Füzulinin, Cəbrayılın, Xocavəndin, 
Qubadlının və Şuşanın azad olunmasına görə, 
“İgidliyə görə” və “Üçüncü dərəcəli hərbi xidmətə 
görə” medallarına layiq görülüb. 

Müsahibəni aldı: 
Elçin ABBASOV,  

“Xalq qəzeti”

Füzulidən Şuşaya qədər  
uzanan döyüş yolu

İkinci Qarabağ döyüşlərinin qızğın vaxtı idi. Silahlı Qüvvələrimiz 
düşmənə ağır zərbələr vururdu. Belə bir vaxtda axşam tərəfi Saat-
lı rayonunun Genişkənd kəndinə kədərli bir xəbər yayıldı: “Hikmət 
ağır yaralanıb. Deyirlər ki, Füzuli hərbi hospitalındadır”. Hətta, 
bəziləri xısın-xısın deyirdi ki, deyəsən, şəhid olub. Atası cavan ya-
şında dünyasını dəyişmişdi. Həmin axşam qohum-əqraba yığışıb 
Füzuli rayonundakı hərbi hospitala yollandı. Sonra məlum oldu ki, 
Hikmət ağır yaralanıb və komadadır. Həkimlərin deməsinə görə, sa-
ğalmağına ümid var...

